
SAOPŠTENJE ZA JAVNOST
Regionalna saradnja u Jugoistočnoj Evropi ohrabrujuća, rekao generalni sekretar RCC-a na godišnjem sastanku organizacije 
BUDVA/SARAJEVO, 28. jun/lipanj 2011. godine – „Regionalna saradnja u Jugoistočnoj Evropi pokazala je ohrabrujuće znake tokom proteklih godina“, rekao je Hido Biščević, generalni sekretar Vijeća za regionalnu saradnju (RCC), prilikom otvaranja trećeg Godišnjeg sastanka ove organizacije, 28. juna/lipnja 2011. godine, u crnogorskom gradiću Bečići u blizini Budve. 
„Novi duh saradnje, pomirenja, umjerenosti i pragmatizma postepeno je preveden u jedan sveobuhvatan, kontinuiran i širok proces sveuključujuće saradnje svih relevantnih učesnika, od političkih čelnika, parlamenata do medija i civilnog društva, od poslovnih zajednica do međunarodnih prijatelja i partnera“. 

Godišnji izvještaj generalnog sekretara Biščevića o regionalnoj saradnji u Jugoistočnoj Evropi za 2010-2011. godinu, sa naglaskom na rezultatima postignutim u realizaciji Strategije i programa rada RCC-a za period 2011-2013. godina, odobrili su učesnici sastanka, koji su pohvalili rad Sekretarijata RCC-a i njegovog generalnog sekretara.    
U skladu sa Strategijom i programom rada, RCC je preuzeo izričitu ulogu u okupljanju regiona oko razvojnih projekata. 
„Tokom posljednjih godina, RCC je omogućio usvajanje Regionalnog strateškog dokumenta i akcionog plana za pravosuđe i unutrašnje poslove za 2011-2013. godinu, kojeg su potvrdili ministri Procesa saradnje u Jugoistočnoj Evropi (SEECP), kao i uspostavljanje Foruma šefova državnih sigurnosnih službi Jugoistočne Evrope, Radne grupe RCC-a za kulturu i društvo i Evropskog udruženja javnih emitera u Jugoistočnoj Evropi“.

Osim toga, RCC je stvorio i platformu za aktivnosti i omogućio podršku većoj efikasnosti regionalnih inicijativa. Okupio je čelnike i članove regionalnih inicijativa i radnih grupa, Evropsku komisiju, glavne donatore i partnere kako bi doprinijeo njihovom bližem i koordiniranijem usaglašavanju sa ciljevima politike Evropa 2020. Radio je na jačanju uloge državnih parlamenata u pregovorima za pristupanje EU.  
Sekretarijat RCC-a je nastavio da promovira razvoj održive energije u regionu kroz pružanje podrške provedbi Regionalne inicijative za razvoj održive energije, koju su zajednički pokrenuli RCC i CEI, i omogućio je usvajanje i provedbu propisa Jedinstvenog evropskog neba, direktiva i regulative EU s ciljem povećanja kapaciteta državnih administracija u JIE da se nose sa ključnim pitanjima cestovne sigurnosti.
Milan Roćen, ministar vanjskih poslova i evropskih integracija Crne Gore, istakao je da je RCC sastavni dio u procesu opšteg napretka i svakog pojedinačnog uspijeha u regionu.  

„Uloga RCC-a u regionalnom povezivanju u oblastima pravosuđa i unutrašnjih poslova, kulture, bezbjednosti, energije i parlamentarne saradnje je očigledna. U neposrednom periodu RCC bi više pažnje trebao posvetiti jačanju ekonomskog i socijalnog razvoja, koji bi se mogao pomoći kroz osmišljavanje i implementaciju projekata od regionalnog značaja“.  

Ministar se zahvalio RCC-u na strateškom partnerstvu tokom crnogorskog predsjedavanja SEECP-om i dodao da je značajan broj aktivnosti njegove Vlade usklađen sa RCC-om i realizovan na osnovu komplementarnosti prioriteta Predsjedništva i Strategije RCC-a. 

Godišnji sastanak RCC-a zajednički su organizirali Crna Gora kao predsjedavajuća SEECP-om i Sekretarijat RCC-a, a sastankom su zajednički predsjedavali ministar Ročen i generalni sekretar Biščević. 
Među učesnicima Godišnjeg sastanka bili su ministri vanjskih poslova i drugi predstavnici 46 članica ove organizacije. Razmijenili su gledišta o razvoju događaja u oblasti regionalne saradnje u Jugoistočnoj Evropi u okviru RCC-a i o predstojećim izazovima.
_________________________

Kao nasljednik Pakta stabilnosti za Jugoistočnu Evropu, Vijeće za regionalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na ekonomski i društveni razvoj, infrastrukturu i energetiku, pravosuđe i unutrašnje poslove, sigurnosnu saradnju, izgradnju ljudskih potencijala i parlamentarnu saradnju. Sjedište RCC-a je u Sarajevu, Bosna i Hercegovina, a u njegovom članstvu se nalazi 46 zemalja, organizacija i međunarodnih finansijskih institucija.

Za više informacija kontaktirajte Dinku Živalj, glasnogovornicu Vijeća za regionalnu saradnju, tel: +387 33 561 700, fax: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int

